
Bruk og erfaring med MapServer 
Fylkesatlas er ei kartteneste frå Fylkesmannen i Sogn og Fjordane og Sogn og Fjordane fylkeskommune som er open for alle på www.fylkesatlas.no, men den vert primært nytta til sakshandsaming i dei to organisasjonane.
 
Tenesta inneheld mange tema frå ulike offentlege organisasjonar over nettet med WMS (Web Map Service) teknologi. Dette er eit raster/bilete lag som vert sendt over nettet og lagt saman med dei andre karta i tenesta. Døme på tenester er 

· Verna områder - som syner grensene for nasjonalparkar, naturreservat og landskapsvernområde og vert levert av Direktoratet for naturforvaltning. 
· Markslag - inneheld grenser for ulike typar dyrka mark og vert levert av Norsk institutt for skog og landskap. 
· Oppdrett - viser ei oversikt over alle oppdrettslokalitetane i fylket som er godkjent av fiskeridirektoratet. 
· Kulturminne/Attraksjonar - inneheld artiklar frå heile fylket som er skrivne og samla inn av Fylkesarkivet. 
· Flaumsoner - kjem frå Norges vassdrags- og energidirektorat og syner område der det er fare for flaum når det er mykje nedbør. Vi henter også inn satelittbilete og flyfoto frå Norge i bilder. www.norgeibilder.no 
 
Miljøvernavdelinga og landbruksavdelinga hjå Fylkesmannen i Sogn og Fjordane har lange tradisjonar for å bruke kart og har kome lengst med å ta i bruk tenesta. Det er halde mange interne kurs og informasjonsmøte, og Fylkesatlas har fått mange brukarar i begge organisasjonane. Døme på bruk: 
· Arealplanar på høring frå kommunane vert sjekka opp mot Fylkesatlas frå mange avdelingar; miljø, landbruk og juridisk hjå Fylkesmannen og regional og kultur hjå fylkeskommunen.
· Kalking av vassdrag har blitt avmerka på kart og sendt til grunneigar og helikopter som skal kalke for å unngå kalking av feil område.
· Justering av plasseringa til nye lokalitetar for oppdrett har blitt gjort via karttenesta i dialog mellom sakshandsamar og søkjar, samt andre forvaltningsetatar.
· Ved klagehandsaming i byggesaker nyttar ofte juridisk seksjon dette verktøyet.
· Søknad om bygging av småkraftverk er ofte innom tenesta både frå utbyggjar, grunneigar, kommune og andre.
 
Etter at tenesta vart opna i 2004 har det vorte mindre press på dei som produserer og tilrettelegg kart på avdelingane. No er det mogleg å finne fram til det ein ynskjer sjølv. 
 
I botn på denne tenesta ligg MapServer, ei open kildekode løysing utvikla i USA. Denne vert stadig utvikla og er tilpassa opne standardar som WMS og WFS (Web Feature Service - objektorienterte vektor data) og ikkje minst ISO standard. MapServer deltek i OSGeo The Open Source Geospatial Foundation, som støttar open kildekode programvare. www.wiki.osgeo.org. Over MapServer ligg grensesnittet og funksjonane som er utvikla i samarbeid med Asplan Viak Internet AS. Asplan Viak Internet AS kallar denne mellomvara for Adaptive. Vi har valt å kalle vår løysing for Fylkesatlas.
 
Fylkesatlas vart utvikla med midlar frå mellom anna EU-prosjeketet GeoShare Interreg IIB. Dei som kjøper løysinga betaler for Adaptive, installasjon og support/vedlikehald. Dette er ei mykje billigare løysing enn td. ESRI/Geodata sin proprietære ArcIms, der ein også må betale for programvare og lisens.
Det er oppretta eit Adaptive brukarforum på nett, med ei brukarsamling ein gong i året. Asplan Viak Internet  tilbyr support og vedlikehaldsavtale til sine kundar.
Fylkesatlas har ein webbasert administrasjonsmodul som ein kan nå frå alle maskiner som er knytt til Internet. Denne er basert på ISO 19115 Metadata standarden for kart og Dublin Core. Dette gjer at det ikkje er naudsynt å legge inn kode for å legge ut eit nytt tema slik som ein må på t.d. ArcIms. Fylkesatlas kan lese mange typer filer; shape (kjem frå ESRI ArcView som er vårt interne GIS-verkty), PostGreSQL med PostGIS (database), raster/bilete, ODBC kopla databasar eller rekneark, WMS og WFS tenester. Dette er ei fleksibel løysing som tar imot mange typer filer. Vi har og vår eigen ein WMS og WFS server for å tilby andre tilsvarande tenester frå vår løysing.
 
Vi har fått mange gode tilbakemeldingar på løysinga både eksternt og internt. Dette er ei teneste i stadig utvikling både når det gjeld funksjonar og innhald.
Vårt erfaringar med MapServer, Adaptive og Fylkesatlas er svært gode. Vi har eit etablert og godt samarbeid med Asplan Viak Internet AS

Meir informasjon om MapServer finn de på http://mapserver.gis.umn.edu/
Meir informasjon om Asplan Viak Internett finn de på www.avinet.no
Fylkesatlas finn de på www.fylkesatlas.no  

